[image: image1.png]



ព្រះរាជាណាចក្រកម្ពុជា
ជាតិ  សានា  ព្រះមហាក្សត្រ

សុន្ទរកថា
របស់ឧបនាយករដ្ឋមន្រ្តី គាតឈន់ រដ្ឋមន្រ្តីក្រសួងសេដ្ឋកិច្ចនិងហិរញ្ញវត្ថុ
ក្នុងពិធីអបអរសាទរខួបគំរប់១០ឆ្នាំនៃការបង្កើតក្រុមហ៊ុនធានារ៉ាប់រងបន្តកម្ពុជា (កម្ពុជារី)

ភ្នំពេញ, ថ្ងៃទី​០២ខែកុម្ភៈឆ្នាំ២០១២

ថ្ងៃនេះខ្ញុំមានសេចក្តីរីករាយដោយបានមកចូលរួមក្នុងពិធីអបអរសាទរគំរប់ខួប១០ឆ្នាំ​នៃការបង្កើតក្រុមហ៊ុនធានារ៉ាប់រងបន្តកម្ពុជា “កម្ពុជារី” ដែលរៀបចំឡើងដោយក្រុមហ៊ុន​កម្ពុជារី ជាមួយឯកឧត្តម លោកជំទាវ លោក លោកស្រី នាងកញ្ញា នាឱកាសដ៏ឱឡារឹកនេះ។
តាងនាមរាជរដ្ឋាភិបាលកម្ពុជាខ្ញុំសូមសំដែងអំណរសាទរ និងកោតសរសើរយ៉ាង កក់ក្តៅបំផុត​ ចំពោះក្រុមប្រឹក្សាភិបាល និងគណៈគ្រប់គ្រង ព្រមទាំងភាគទុននិកទាំងអស់​របស់ក្រុមហ៊ុនកម្ពុជារី ជាពិសេស លោក ឆាយ រតនៈ អគ្គនាយកក្រុមហ៊ុនកម្ពុជារី ដែលបាន​និងកំពុងដឹកនាំក្រុមហ៊ុនកម្ពុជារី ប្រកបដោយជោគជ័យ និងបានសាងកេរ្តិ៍ឈ្មោះក្រុមហ៊ុននេះ​អោយមានការទទួលស្គាល់ក្នុងថ្នាក់តំបន់ ថែមទៀតផង។
ឆ្លៀតក្នុងឱកាសនេះ ខ្ញុំសូមរំលឹកពីសាវតានៃក្រុមហ៊ុនធានារ៉ាប់រងកម្ពុជារី​ ដែល​ក្រុមហ៊ុន​​នេះបានចាប់ដំណើរការអាជីវកម្មរបស់ខ្លួនចាប់តាំងពីឆ្នាំ២០០២ ដែលជា​ក្រុមហ៊ុនរដ្ឋ គឺ​រដ្ឋាភិបាលមានភាគហ៊ុន១០០ភាគរយ ក្រោមការដឹកនាំគ្រប់គ្រងរបស់ឯកឧត្តម ហង់ ជួន ណារ៉ុន។ នៅឆ្នាំ២០០៤ ក្រុមហ៊ុនកម្ពុជារី​ក៏បានចុះហត្ថលេខា​លើកិច្ចព្រមព្រៀងក្រុមហ៊ុនចំរុះ​រដ្ឋជាមួយក្រុមហ៊ុន Asia International Insurance Group (AII) ដែលក្នុងនោះ ភាគីរដ្ឋាភិបាល​មានភាគហ៊ុនចំនួន​៨០% និងភាគីដៃគូមកពី​ AII ចំនួន ២០% ក្រោមច្បាប់ស្តីពីការធានារ៉ាប់រង នៃព្រះរាជាណាចក្រម្ពុជា។
ការបង្កើតក្រុមហ៊ុននេះគឺមានបំណងបីៈ
ទី១:ដើម្បីចែករំលែកហានិភ័យធានារ៉ាប់រងក្នុងស្រុកនៅក្នុងអំឡុងពេលដែលក្រុមហ៊ុនធានារ៉ាប់រងក្នុងប្រទេសកម្ពុជាមិនទាន់មានសមត្ថភាពគ្រប់គ្រាន់។
ទី២: អាចរក្សាទុកប្រភពទុនវិនិយោគយ៉ាងសំខាន់ និង
ទី៣:ដើម្បីពង្រឹងនិងពង្រីកកិច្ចសហប្រតិបត្តិការវិស័យធានារ៉ាប់រងនៅកម្ពុជាជាមួយ​វិស័យធានារ៉ាប់រងខាងក្រៅប្រទេស។
ក្រសួងសេដ្ឋកិច្ចនិងហិរញ្ញវត្ថុមានតួនាទីជាបញ្ញត្តិករធានារ៉ាប់រង និង ដាក់ចេញ គោលនយោបាយដើម្បីគ្រប់គ្រងនិងអភិវឌ្ឍន៏វិស័យហិរញ្ញវត្ថុ និងវិស័យមិនមែនធនាគារ (Non-Banking Sector) នៅកម្ពុជា។ ក្នុងបរិការណ៍នេះ ការធានារ៉ាប់រង គឺជាផ្នែកមួយដ៏សំខាន់​នៃវិស័យហិរញ្ញវត្ថុដូចដែលមានកំណត់នៅក្នុង “យុទ្ឋសាស្រ្តអភិវឌ្ឍន៏វិស័យហិរញ្ញវត្ថុ​២០០៦-២០១៥” ដែលបច្ចុប្បន្នកម្មជា “យុទ្ឋសាស្រ្តអភិវឌ្ឍន៏វិស័យហិរញ្ញវត្ថុ២០១១-២០២០” ដែលត្រូវបានគណៈរដ្ឋមន្ត្រីអនុម័តនៅក្នុងអង្គប្រជុំពេញអង្គគណៈរដ្ឋមន្ត្រីកាលពីថ្ងៃ ទី២៥ ខែវិច្ឆិកា ឆ្នាំ២០១១។ អនុវត្តតាមស្មារតីនៃយុទ្ឋសាស្រ្តនេះ ការធានារ៉ាប់រងត្រូវបាន កំណត់ជា​វិស័យ​អាទិភាពដែលត្រូវរៀបចំនៅក្នុងដំណាក់កាលបឋម (២០១១-២០១៤) ក្នុងនោះ​​មានដូចជា ការរៀបចំក្របខ័ណ្ឌបទប្បញ្ញត្តិការអភិវឌ្ឍន៏ធនធានមនុស្ស និងជាពិសេស ការពង្រីក​ការយល់ដឹង​របស់ប្រជាពលរដ្ឋ (Public Awareness) អំពីសារៈសំខាន់នៃ​ការធានារ៉ាប់រង។ ពីព្រោះបច្ចុប្បន្ននេះ ម្ចាស់យានយន្ត ពិសេស ម្ចាស់រថយន្ត នៅតែយល់ថា កាតព្វកិច្ចធានារ៉ាប់រងជាពន្ធសម្រាប់ពួកគេ គេពុំទាន់យល់នៅឡើយថា កាតព្វកិច្ចធានារ៉ាប់រង ជាការធានារ៉ាប់រង ជាការធានាផលប្រយោជន៍សម្រាប់ខ្លួនឯងជាម្ចាស់យានយន្ត និងធានា​សុខុដុមរម្យនានៃសង្គមទាំងមូល។

រាជរដ្ឋាភិ​បាលកម្ពុជា បានផ្តល់ការយកចិត្តទុកដាក់ខ្ពស់លើការបន្តជំរុញ​និងអភិវឌ្ឍន៏​វិស័យធានារ៉ាប់រងនៅកម្ពុជា អោយមានការរីកចំរើនតាមរយៈយន្តការកំណែទំរង់ច្បាប់​ធានារ៉ាប់រង​ជាដើម ហើយនាយកដ្ឋានឧស្សាហកម្មហិរញ្ញវត្ថុដែលជាប្បញ្ញត្តិករធានារ៉ាប់រង​ ជំនួសមុខឲ្យក្រសួងសេដ្ឋកិច្ចនិងហិរញ្ញវត្ថុ បាននិងកំពុងបន្តជំរុញអោយក្រុមហ៊ុនធានារ៉ាប់រង​ទាំងអស់ធ្វើការវិភាគអោយបានគ្រប់ជ្រុងជ្រោយ និងគ្រប់គ្រងហានិភ័យអោយមានប្រសិទ្ឋិភាព ការកាត់បន្ថយជាអតិបរមានៃទំហំ​សំណង​ដែលអាចកើតឡើងតាមរយៈប្រព័ន្ឋពន្លត់អគ្គីភ័យ  ការត្រួតពិនិត្យការអនុវត្តច្បាប់​ធានារ៉ាប់រង   ការបណ្តុះបណ្តាលជំនាញ  ​ក៏ដូចជាប្រព័ន្ឋ​បញ្ចៀសទឹកជំនន់ជាដើម។ តាងនាម​រាជរដ្ឋាភិបាល ខ្ញុំជឿជាក់ថា ក្រុមហ៊ុនធានារ៉ាប់រងបន្តធំៗ​ទាំងអស់ នឹងបន្ត​ការគាំទ្រ ទោះបីជាមានហានិភ័យធំៗដែលបានកើតឡើងដោយចៃដន្យ​នាឆ្នាំកន្លងទៅនេះក្តី។ 
ក្រោមការដឹកនាំប្រកបដោយគតិបណ្ឌិតដ៏ឈ្លាសវៃ ប្រាកដនិយម និងបញ្ញាញាណ​ដ៏ភ្លឺស្វាងរបស់សម្តេចអគ្គមហាសេនាបតីតេជោ ហ៊ុន សែន នាយករដ្ឋមន្រ្តី​នៃព្រះរាជា-ណាចក្រកម្ពុជា ដែលបានដាក់ចេញនូវយុទ្ធសាស្រ្ត “យុទ្ធសាស្រ្តត្រីកោណ” បន្ទាប់មក “យុទ្ធសាស្រ្តចតុកោណ” ដំណាក់កាលទី​១ និង​ទី២ នាំឲ្យសំរេចបាននូវ​កំណើន ផលិតផលសរុបក្នុងស្រុក (GDP) ពីរខ្ទង់៤ឆ្នាំជាប់ៗគ្នា (២០០៤-២០០៧)។ ទោះបីជាមាន បញ្ហាប្រឈមធំៗមួយចំនួនដូចជា វិបត្តិកលិយុគហិរញ្ញវត្ថុអន្តរជាតិ និងឱនភាព​សេដ្ឋកិច្ច ពិភពលោក គ្រោះធម្មជាតិទឹកជំនន់ និងអស្ថេរភាពនាតំបន់តាមព្រំដែនកម្ពុជា-ថៃក្តី ក៏កម្ពុជា មានមោទនភាព ដោយបានឆ្លងផុតពីវិបត្តិ និងគ្រោះមហន្តរាយទាំងនេះ ហើយ​អាចសម្រេច​បាននូវកំណើនសេដ្ឋកិច្ចក្នុងអត្រា ៦% ក្នុងឆ្នាំ២០១០ និងប្រមាណជុំវិញ​ប្រមាណ ៧% ក្នុងឆ្នាំ២០១១។ ការងើបឡើងវិញនេះអាស្រ័យជាចម្បង​ដោយរាជរដ្ឋាភិបាល​​បានដាក់ចេញ និងអនុវត្តនូវវិធានការប្រកបដោយប្រសិទ្ធភាព និងទាន់ពេលវេលា ឆ្លើយតបទៅ​នឹង​ឥទ្ធិពល​នៃវិបត្តិទាំងនេះ ជាពិសេសជម្រុញឲ្យមានការងើបឡើងវិញនូវវិស័យអាទិភាពដែល​រួមមាន ទេសចរ កាត់ដេរ សំណង់ និងកសិកម្ម ពិសេស កំណើននៃការនាំចេញអង្ករ កៅស៊ូកែច្នៃ និងកសិផលផ្សេងៗទៀត។ ជាមួយគ្នានេះដែរ ឧស្សាហកម្មធានារ៉ាប់រង ​ក៏មាន​ការកើន​ឡើងគួរអោយកត់សំគាល់ក្នុងរង្វង់ពី២០ភាគរយ ទៅ៣០ភាគរយក្នុងមួយឆ្នាំៗ គិតចាប់​តាំងពីឆ្នាំ២០០៩មក។ ឆ្លៀតយកឱកាសនេះ ខ្ញុំសូមសំដែងនូវអំណរសរសើរយ៉ាងស្មោះស្ម័គ្រ ចំពោះតួអង្គទាំងអស់នៃវិស័យធានារ៉ាប់រង ពិសេស ក្រុមហ៊ុនធានារ៉ាប់រងទាំងអស់ដែលកំពុង​ប្រតិបត្តិការនៅកម្ពុជា។

ជារួម ខ្ញុំមានសុទិដ្ឋិនិយមថាក្រុមហ៊ុនធានារ៉ាប់រងបន្ត​កម្ពុជារី នឹងចូលរួមយ៉ាងសកម្ម​ក្នុងការពង្រឹងនិងពង្រីកផលិតផលធានារ៉ាប់រងបន្តថ្មីៗអោយកាន់តែទូលំទូលាយថែមទៀតផង នៅពេលអនាគតនិងបន្តជំរុញកំណើនសេដ្ឋកិច្ចកម្ពុជាអោយមានសន្ទុះខ្លាំងក្លា។

ជាទីបញ្ចប់ខ្ញុំសូមប្រសិទ្ធិពរជូនចំពោះឯកឧត្តម លោកជំទាវ លោក លោកស្រី នាងកញ្ញា ព្រមទាំងគណៈគ្រប់គ្រងក្រុមហ៊ុនធានារ៉ាប់រងបន្តកម្ពុជា“កម្ពុជារី” និងបុគ្គលិក​ទាំងអស់ដែលមានវត្តមាននៅទីនេះ សូមប្រកបដោយសុខភាពល្អបរិបូរណ៍ សិរីមង្គល វិបុលសុខ ​និងទទួលបានជោគជ័យគ្រប់ភារកិច្ច និងធុរកិច្ច។

